
Inatsisartuni ilaasortat 

 

/ maani 

 

Oktobarip ulluisa aappaanni apeqqarissaarnermi Naalakkersuisunut 

ilaasortamut Mette Lynge-mut apeqqutinut qaqinneqartunut allakkatigut 

akissutit  

 
Pingasunngornermi 2. oktober 2013-imi Naalakkersuisup Mette Lynge-p 

apeqqarissaarfigineqarnerani apeqqutinik saqqummiussisoqarpoq, allakkatigut 

akisassatut innersuunneqartunik. Sammisanut makkununnga tunngasunut 

apeqquteqartoqarpoq: 

 

Ineqarnermut akiliutinut qaffaatit 
2014-imut ineqarnermut akiliutit qaffaatissaattut nalunaarutigineqartut aamma A/S 

Inissiaatileqatigiiffik INI-mit tusagassiortunut nalunaarutigineqartut 

apeqquteqarfigineqarput. Taakkununnga tunngatillugu ilisimatitsissutigisinnaavara, A/S 

Inissiaatileqatigiiffik INI Namminersorlutik Oqartussat kommunillu inissiaataannik 

aqutsisuummat. Inissiat najugaqarfinnut assigiinngitsunut aggugaapput, aammalu 

ineqarnermut akiliutinut qaffaatissanut tunngavilersuutit assigiinngitsuusinnaapput 

assigiinngitsunillu pingaarnersiorlugit tulleriiaagaasinnaallutik. 

 

2014-imut ineqarnermut akiliutit annertussusilerneqarnerinut atatillugu Inatsisartut 

Ineqarnermut Nassuiaat 2012-imik suliarinninnerat Namminersorlutik Oqartussanit 

aallaavigineqarpoq. Tassani inissiat pitsaasut ingerlatsinikkut aserfallatsaaliuinikkullu 

qulakkeerneqarnissaat, taamaalillutillu aserfallannginnissaat, kisiannili 

pigiinnarneqarnissaat pingaartinneqarpoq. Aamma inissiat pisoqqat, ullutsinnut 

naleqqutinngitsut, iluarsaatissallugit akisuallaartut siunissami isaterneqarnissaat 

isumaqatigiissutigineqarpoq. Tamanna tunngavigalugu inissianut pitsaasunut 

ineqarnermut akiliutit ingerlaannarnissaat, taamaalillunilu najugaqarfinni 

aserfallatsaaliuinerup ingerlaavarnissaanut qulakkeeriffiusumik aningaasat 

naammannissaat sulissutigineqarpoq. Inissianili ajornerusuni ingerlatsinermi inissiat 

ukiualunni atorsinnaanissaat qulakkeerneqassaaq. Tamatuma kingunerisaanik inissiani 

pitsaasuni ineqarnermut akiliutit qaffaatissaat inissiani ajornerusuni qaffaatissanit 

qaffasinnerussasut nalunaarutigineqarpoq. Ataatsimut isigalugu Namminersorlutik 

Oqartussat inissiaataanni ineqarnermut akiliutit qaffaatissaat 3,2%-iupput. 

 

Ineqarnermut politikki 
Naalakkersuisut ineqarnermut politikkiat aammalu Namminersorlutik Oqartussat 

inissiaataasa aserfallatsaaliorneqarnerat qanoq iliorluni aningaasalersorneqassanersoq 

Naalakkersuisut kissaatigineraat apeqqutigineqarput. Ilisimatitsissutigisinnaavara, 

Namminersorlutik Oqartussat illuutaasa, taakkununngalu aamma inissiat ilanngullugit, 

naammaginartumik aserfallatsaaliorneqarnissaasa qulakkeerneqarnissaa 

Naalakkersuisut pingaartittorujussuummassuk. Taamaattumik aamma 2014-imut 

aningaasanut inatsisissatut siunnersuutip aappassaanneerneqarnerani 

Namminersorlutik Oqartussat inissiaataasa iluarsaannissaannut aningaasanik 

amerlanerusunik immikkoortitsinissaq Naalakkersuisut siunnerfigaat. Taamaaliornikkut 

inissiat arlallit iluarsaanneqarsinnaanerat qulakkeereqataaffigiineqassaaq. 

Sanaartornermi atortussat pcb-mik akoqartut passunnissaannut iliuusissatut 

pilersaarutip saqqummiunneqarnissaa Naalakkersuisut maannakkorpiaq utaqqivaat. 

Taanna politikkikkut suliarineqareerpat, inissiarsuarnik nutaanngitsunik ullutsinnullu 

naleqqutinngitsunik, iluarsaatissallugit imminnut akilersinnaanngitsunik isaterineq 

Naalakkersuisut aallartissinnaalissavaat. 

 

Siunissami innuttaasut namminneerlutik inissianik najukkaminnik annertunerusumik 

piginnittuulernissaat, taamaalillutillu annertunerusumik akisussaaqataalernissaat 

Naalakkersuisut kissaatigaat. Taamaattumik inissiarsuarni inissiat, inissianut 

nammineerluni pigisanut aggorneqarnissamut naleqquttut teknikkikkut atortulersuutinik 

annikinnerusumik taarsersuisoqareernerani iluarsaassisoqareerneraniluunniit 

aggorneqarsinnaanissaat Naalakkersuisut sulissutiginiarpaat. Atuinermut uuttuutinik 

immikkut ittunik ikkussuisoqarpat, attartortut inissianik attartukkaminnik pisinissaq 

pileriginerulissavaat. 

 

Siunissami ineqarnermi ilusilersuinissaq aammalu Naalakkersuisut suliassaqarfimmut 

politikkiat eqqarsaatigalugu, 2015-imi ineqarnermik aaqqissuusseqqinnermik 

ataqatigiissumik saqqummiussinissaq Naalakkersuisut siunnerfigaat. 

Aaqqissuusseqqinnissamut piareersaatitut inissiat A/S Inissiaatileqatigiiffik INI-mut 

tunniunneqassanersut, kommuninut tunniunneqassanersut imaluunniit Namminersorlutik 

Oqartussanit pigineqaannassanersut misissorneqassaaq. 

 

 

Inussiarnersumik inuulluaqqusillunga 

 

 

 
Mette Lynge 

 


